
Abstract. This article examines the development of professional competence 
in future computer science teachers using blended learning. The concepts of 
“competence,” “professional competence,” and “blended learning” are analyzed, 
and their scientifi c and pedagogical interpretations are systematized. The aim of the 
study is to determine the pedagogical conditions for using blended learning models in 
developing the professional competence of future computer science teachers. To this 
end, the theoretical foundations of competence and blended learning were analyzed, 
and a blended learning model based on the integration of the “fl ipped classroom” and 
“station rotation” models was developed. The study utilized a quasi-experimental 
mixed-method approach, involving 192 students and 25 faculty members from two 
higher education institutions in Kazakhstan. Data were collected through testing, 
questionnaires, interviews, and an analysis of academic achievements. The study’s 
results demonstrated that blended learning enables individualization of the educational 
process, develops students’ learning skills, and enhances their professional readiness. 
The academic performance and professional competence indicators of students in 
the experimental group were statistically higher than those of students in the control 
group. It was also proven that the eff ective implementation of blended learning 
depends on the teacher’s readiness to use innovative technologies, the adequacy of 
the technical infrastructure, and the availability of a methodological support system. 
The study substantiated the pedagogical potential of blended learning in developing 

the professional competence of future computer science teachers and formulated the 
key pedagogical conditions for its implementation.

Keywords: professional competence, research, blended learning, pedagogical 
conditions, education, computer science

Аннотация. Мақалада болашақ информатика мұғалімдерінің кəсіби құзы-
реттілігін қалыптастыру мəселесі аралас оқыту контекстінде қарастырылады. 
Құзыреттілік, кəсіби құзыреттілік жəне аралас оқыту ұғымдарының мəні, 
құрылымы мен мазмұны талданып, олардың ғылыми-педагогикалық 
интерпретациялары жүйеленеді. Болашақ мұғалімнің кəсіби құзыреттілігіне 
əсер ететін компоненттер мен оған қойылатын қазіргі талаптар айқындалып, 
аралас оқытуды енгізудің мүмкіндіктері мен шектеулері сипатталады. Зерттеудің 
мақсаты – болашақ информатика мұғалімдерінің кəсіби құзыреттілігін 
қалыптастыруда аралас оқыту модельдерін қолданудың педагогикалық 
шарттарын анықтау. Осы мақсатқа сəйкес құзыреттілік пен аралас оқытудың 
теориялық негіздеріне талдау жүргізіліп, «төңкерілген сынып» пен «бекет 
ротациясы» үлгілерін интеграциялауға негізделген аралас оқыту моделі 
əзірленді. Зерттеу квазиэксперименттік аралас əдіс арқылы Қазақстанның екі 
жоғары оқу орнындағы 192 студент пен 25 оқытушы қатыстысуымен жүзеге 
асырылды. Деректер тестілеу, сауалнама, сұхбат жəне оқу жетістіктерін 
талдау əдістері арқылы жиналды. Зерттеу нəтижелері аралас оқытудың білім 
беру процесін жекелендіруге, білім алушылардың өзіндік оқу дағдыларын 
дамытуға жəне олардың кəсіби дайындығын арттыруға мүмкіндік беретінін 
көрсетті. Эксперименттік топ студенттерінің академиялық үлгерімі мен кəсіби 
құзыреттілік көрсеткіштері бақылау тобына қарағанда статистикалық тұрғыдан 
жоғары болды. Сонымен қатар, аралас оқытуды тиімді іске асыру мұғалімнің 

инновациялық технологияларды қолдануға дайындығына, техникалық 
инфрақұрылымның жеткіліктілігіне жəне əдістемелік қолдау жүйесінің 
болуына тəуелді екені дəлелденді. Зерттеу қорытындысында аралас оқытудың 
болашақ информатика мұғалімдерінің кəсіби құзыреттілігін дамытудағы 
педагогикалық əлеуеті негізделіп, оны жүзеге асырудың негізгі педагогикалық 
шарттары тұжырымдалды.

Түйін сөздер: кəсіби құзыреттілік, зерттеу қызметі, аралас оқыту, 
педагогикалық шарттар, білім беру, информатика

Аннотация. В статье рассматривается проблема формирования професси-
ональной компетентности будущих учителей информатики в условиях сме-
шанного обучения. Проанализированы сущность, структура и содержание 
понятий «компетенция», «профессиональная компетентность» и «смешанное 
обучение», систематизированы их научно-педагогические трактовки. Выяв-
лены компоненты, влияющие на профессиональную компетентность будуще-
го учителя, современные требования к ней, а также описаны возможности и 
ограничения внедрения смешанного обучения. Цель исследования – опреде-
лить педагогические условия использования моделей смешанного обучения в 
формировании профессиональной компетентности будущих учителей инфор-
матики. В соответствии с поставленной целью проведён анализ теоретических 
основ компетентности и смешанного обучения, а также разработана модель 
смешанного обучения, основанная на интеграции моделей «перевернутого 
класса» и «ротации станций». Исследование проводилось с использованием 
квазиэкспериментального смешанного метода при участии 192 студентов и 
25 преподавателей двух высших учебных заведений Казахстана. Сбор данных 

осуществлялся посредством тестирования, анкетирования, интервьюирования 
и анализа учебных достижений. Результаты исследования показали, что сме-
шанное обучение позволяет индивидуализировать образовательный процесс, 
развивать у студентов навыки самостоятельного обучения и повышать их про-
фессиональную готовность. Показатели успеваемости и профессиональной 
компетентности студентов экспериментальной группы статистически значимо 
выше, чем у студентов контрольной группы. Также доказано, что эффектив-
ная реализация смешанного обучения зависит от готовности преподавателя к 
использованию инновационных технологий, адекватности технической базы 
и наличия системы методического обеспечения. В заключение обоснован пе-
дагогический потенциал смешанного обучения в развитии профессиональной 
компетентности будущих учителей информатики и сформулированы основные 
педагогические условия его реализации.

Ключевые слова: профессиональная компетентность, исследовательская 
деятельность, смешанное обучение, педагогические условия, образование, 
информатика

Кіріспе. Қазақстан Республикасында білім беруді дамытудың басты 
мақсаты – жас ұрпаққа сапалы білім мен тəрбие беретін, нəтижеге бағдарланған 
оқыту негізінде кəсіби құзыретті мұғалім даярлау болып табылады. Қазіргі 
ақпараттық қоғам жағдайында білім беру жүйесіне қойылатын талаптар 
күшейіп, мұғалімнің кəсіби құзыреттілігіне жаңа өлшемдер енгізілуде. Елдің 
болашағы білімді де білікті жас мамандарға тəуелді болса, олардың кəсіби 
қалыптасуы тікелей мұғалімнің құзыреттілігімен байланысты.

Мұғалімнің кəсіби құзыреттілігі – оның терең пəндік білімімен, педагогика-
лық шеберлігімен, заманауи технологияларды меңгеруімен жəне оқу процесін 
тиімді ұйымдастыру қабілетімен анықталады. Мұғалім қаншалықты білімді, 
жаңашыл жəне шығармашыл болса, оның кəсіби құзыреттілік деңгейі соғұр-
лым жоғары болады. Ал қазіргі уақытта білім беру кеңістігі цифрлық техноло-
гиялардың жедел дамуымен, əлеуметтік-мəдени ортадағы өзгерістермен сипат-
талып, оқу үдерісі цифрлық ортамен терең интеграциялануда. Бұл өз кезегінде 
мұғалімдерден жаңа оқыту əдістерін, заманауи құралдар мен технологияларды 
меңгеруді талап етеді. Осындай өзгерістер жағдайында дəстүрлі оқыту фор-
маларын қашықтықтан жəне онлайн технологиялармен үйлестіретін аралас 
оқыту білім беруді жаңғыртудың маңызды бағыттарының бірі ретінде қара-
стырылады. Аралас оқыту əдістері оқыту үдерісін икемді, дараланған жəне 
тиімді ұйымдастыруға мүмкіндік беріп, болашақ мұғалімдердің кəсіби құзы-
реттілігін арттыруға ықпал етеді. Бұл тəсіл мұғалімнің ақпараттық-коммуни-
кациялық технологияларды қолдану дағдыларын жетілдіріп қана қоймай, оқу 
материалын меңгеруді жекелендіру, білім алушылардың белсенділігін арттыру, 
өз бетімен білім алуға мотивациясын күшейту сияқты артықшылықтар береді.

Алайда аралас оқытуды тиімді енгізу белгілі бір педагогикалық жағдайлар-
ды қажет етеді. Бұл – мұғалімдердің инновациялық технологияларды қолда-

нуға дайындығы, оқу процесінің техникалық инфрақұрылымы, əдістемелік 
қолдау жүйесі, сондай-ақ оқу ортасын тиімді басқару қабілеті. Мұғалімдердің 
кəсіби даярлығы аясында аралас оқытуды жүзеге асырудың тиімді педагогика-
лық шарттарын айқындау білім беру сапасын арттырудың өзекті мəселелерінің 
біріне айналып отыр. Осы тұрғыдан алғанда, болашақ информатика мұғалім-
дерінің кəсіби құзыреттілігін қалыптастыруда аралас оқыту модельдерін қол-
данудың педагогикалық шарттарын зерттеу – қазіргі білім беру жүйесі үшін 
ерекше мəнге ие. Бұл бағыттағы ғылыми ізденістер мұғалім даярлаудың теори-
ялық негіздерін толықтыруға, аралас оқытуды тиімді енгізу жолдарын айқын-
дауға жəне оқу процесінің сапасын арттыруға мүмкіндік береді.

Зерттеу мақсаты: мұғалімнің кəсіби құзыреттілігін қалыптастыруда аралас 
оқыту модельдерін қолданудың педагогикалық шарттарын ғылыми негіздеу 
жəне оларды жүзеге асыру бойынша ұсыныстар əзірлеу.

Зерттеу мəселесі: қазіргі білім беру жүйесінде мұғалімдердің кəсіби құ-
зыреттілігін арттыруға қойылатын талаптардың күшеюі жағдайында аралас 
оқыту модельдерін тиімді қолданудың педагогикалық шарттары толық айқын-
далмаған жəне олардың практикалық іске асырылу тетіктері жеткілікті зерт-
телмеген.

Осы зерттеуде аралас оқыту моделін мұғалімдерді кəсіби даярлау үдерісі-
не енгізудің теориялық негіздері қарастырылып, педагогикалық шарттары мен 
тиімді іске асыру тетіктері анықталады. Сонымен қатар, аралас оқытуды қол-
данудың тиімділігіне əсер ететін факторлар талданып, мұғалімдердің кəсіби 
құзыреттілігін қалыптастырудағы рөлі жан-жақты зерделенеді.

Зерттеу материалдары мен əдістері. Зерттеу жұмысының мақсаты мен 
міндеттеріне жету үшін аралас əдіс, яғни сандық жəне сапалық зерттеу 
əдістері бірге қолданылды. Зерттеу жұмысы 2022–2025 жылдары аралығында 
үш кезеңде жүргізілді:
 теориялық-ізденістік кезеңде (2022–2023 жж.) аралас оқыту мен кəсі-

би құзыреттілік мəселелері бойынша ғылыми əдебиеттерге талдау жасалып, 
зерттеудің мақсаты, гипотезасы, міндеттері мен əдіснамалық негіздері айқын-
далды;
 негізгі эксперименттік кезеңде (2023–2024 жж.) аралас оқыту модель-

дерін енгізудің мазмұндық үлгісі жасалып, педагогикалық эксперименттің 
жоспары, өлшемдері мен көрсеткіштері анықталды;
 қорытынды кезеңде (2024–2025 жж.) алынған деректер жүйеленіп, ста-

тистикалық жəне сапалық талдау жүргізіліп, негізгі ғылыми тұжырымдар мен 
ұсыныстар тұжырымдалды.

Зерттеу дизайны. Зерттеу квазиэксперименттік дизайнға негізделген аралас 
əдісті (mixed methods) қолдану арқылы жүзеге асырылды. Сандық деректерді 
жинау үшін алдын ала жəне кейінгі тестілеумен (pretest–posttest) жүргізілетін 
бақылау жəне эксперименттік топтарды салыстыру моделі пайдаланылды. 
Сапалық деректер сұхбат, ашық сұрақтары бар сауалнама жəне студенттердің 
рефлексиялық жазбаларын талдау арқылы алынды. Зерттеудің негізіне арнайы 
құрастырылған құрылымдық сауалнама алынды.

Қатысушылар жəне іріктеме. Зерттеу іріктемесіне Қазақстанның екі жоғары 
оқу орнындағы болашақ информатика мұғалімдері кірді:

Өзбекəлі Жəнібеков атындағы Оңтүстік Қазақстан педагогикалық универ-
ситеті, Информатика кафедрасы – 146 студент;

М. Əуезов атындағы Оңтүстік Қазақстан университеті, Информатика кафе-
драсы – 46 студент.

Жалпы іріктеме көлемі – 192 студент (3–4 курс, 19–20 жаста). Оның ішін-
де 117 – қыз, 75 – ұл. Студенттер келесі білім беру бағдарламалары бойын-
ша оқиды: 6В01503 – «Информатика мұғалімін даярлау», 6В01509 – «Мате-
матика–Информатика мұғалімін даярлау», 6В01510 – «Физика–Информатика 
мұғалімін даярлау» білім беру бағдарламасы. Зерттеуге сонымен қатар инфор-
матика пəнін оқытатын 25 оқытушы тартылды.

Іріктеме ыңғайлы əдіспен (convenience sampling) жүзеге асырылды: зертте-
ушіге қолжетімді дайын академиялық топтар алынған. Осы топтар негізінде 
екі салыстырмалы жиынтық құрылды:

- А тобы (эксперименттік) – 97 студент, аралас оқыту негізінде оқытылды;
- В тобы (бақылау) – 95 студент, дəстүрлі оқыту технологиялары бойынша 

білім алды.
Топтарға бөлу кездейсоқ іріктеу арқылы емес, бар оқу топтарын толық 

сақтай отырып жүзеге асырылды, бұл оқу процесінің тұтастығын бұзбауға 
мүмкіндік берді.

Аралас оқыту модельдері мына пəндер аясында апробациядан өтті: 
«Web-программалау негіздері», «Web-платформадағы электрондық оқыту». 
Эксперименттік топта аталған пəндер аралас форматта, ал бақылау топта – 
дəстүрлі аудиториялық сабақтар түрінде жүргізілді.

Оқыту ортасы жəне қолданылған материалдар.
Эксперименттік оқытуда «Blended EDU» онлайн білім беру платформасы, 

LMS жүйелеріндегі электрондық курстар, web-программалау бойынша автор-
лық оқу-əдістемелік материалдар, «Среда обучения JavaScript» бағдарламалық 
өнімі, «Аралас оқыту модельдерін қолдану практикумы» жəне «Web-програм-
малау негіздері» пəнінен оқу құралы дайындалып, оқу процесіне енгізу актісі 
жасалды.

А тобы студенттері үшін төңкерілген сынып (Flipped Classroom) жəне бекет 
ротациясы (Station Rotation) модельдері біріктіріліп қолданылды: теориялық 
материалдар алдын ала онлайн форматта меңгеріліп, аудиториялық сабақтарда 
практикалық тапсырмалар, жобалық жұмыстар, проблемалық жағдаяттарды 
шешу ұйымдастырылды; бекеттерде жеке, жұптық жəне топтық жұмыстар, 
компьютерлік моделдеу, код жазу, онлайн-тестілермен жұмыс түрлері орын-
далды. В тобы студенттері сол мазмұнды дəстүрлі түсіндіру–бекіту–бақылау 
логикасы бойынша меңгерді.

Білім алушылар үшін «Web-программалау негіздері» жəне «Web-
платформадағы электрондық оқыту» пəндері бойынша «Blended EDU» 
деп аталатын білім алушыларға арналған онлайн білім беру платформасы 

дайындалып, оқу процесіне енгізілді. Платформа сайт форматында жұмыс 
жасайды. Платформа 2 бөлімнен тұрады:

1. Білім алушыларға арналған оқыту бөлімі;
2. Оқытушыға арналған басқару бөлімі.
Қолданушы платформаға жеке мəліметтерін толтырып, тіркеліп кіру керек 

(1-сурет).

1-сурет. Платформаға кіру терезесі

Білім алушыларға арналған оқыту бөліміне кіргенде, Оқу бағдарламалар 
тізімі шығады. Қажетті оқу пəнін таңдағанда, қолданушыға пəн тіркеледі. 
Əрі қарай пəн модульдерін таңдап, тиісті білімдерді өзіне ыңғайлы уақытта, 
ыңғайлы орындарда оқып, меңгере алады. Платформада теориялық сабақтар, 
практикалық сабақтар, YouTube каналдан бейне сабақтар, интерактивті 
тапсырмалар, скрипт пен код жазу, тестілеу, бақылау сұрақтары, мұғаліммен 
кері байланыс, АІ қосымшасын пайдалану, Zoom арқылы байланысу, өзіндік 
тапсырмаларды орындай алады (2-сурет). JavaScript ортасын оқытатын 
электрондық оқулық құрастырылды. Оны білім алушы өзіне жүктеп алып, 
орната алады. Ол көмекші құрал болады.

2-сурет. Қолданушыға арналған пəнді тіркеу беті

Платформаның «Оқытушыға арналған басқару бөлімінде» басқару панелі 
орналасқан. Ол арқылы оқытушы сайт əкімшілігі, аккаунт қосымшасы, 
портал қосымшасы, статистика қосымшаларын қадағалай алады. Яғни 
пайдаланушыларды қадағалау, контенттер енгізу, пəндерді енгізу, білім 
алушыларды бағалау, т.б. əрекеттерді атқарады (3-сурет).

3-сурет. Статистика беті

Деректерді жинау құралдары. Сандық жəне сапалық деректерді жинау 
үшін келесі құралдар қолданылды:
 Авторлық диагностикалық тестілер – web-программалау жəне аралас 

оқыту элементтерін меңгеру бойынша теориялық білім мен практикалық дағ-
дыларды бағалау;
 Мотивация жəне өзін-өзі реттеу шкалалары (AMS, SRQ адаптация-

ланған нұсқалары) – студенттердің оқу мотивациясы мен өзіндік оқуын басқа-
ру деңгейін анықтау;
 Авторлық сауалнама – аралас оқыту тəжірибесіне, оқу платформала-

рын пайдалану жиілігіне, blended learning-ке деген көзқарасқа жəне кəсіби құ-
зыреттіліктің қалыптасуына қатысты 13 сұрақтан тұратын ашық жəне жабық 
сұрақтар;
 Жартылай құрылымдық сұхбаттар – студенттер мен оқытушылар-

дың аралас оқыту бойынша субъективті тəжірибесін, қиындықтары мен ар-
тықшылықтарын терең зерделеу;
 Оқу жетістіктері мен оқу-танымдық іс-əрекет өнімдерін талдау – 

курстық жəне жобалық жұмыстар, зертханалық жəне практикалық тапсырма-
лар, электрондық портфолио материалдары.

Қатысу толықтай ерікті жəне анонимді сипатта болды, барлық респондент-
терден деректерді жинаудың алдында ақпараттандырылған келісім алынды.

Деректерді өңдеу жəне талдау. Сандық деректер IBM SPSS Statistics 26.0 
бағдарламасы көмегімен өңделді. Сипаттамалық статистика (орта мəн, стан-
дарттық ауытқу, пайыздық үлестер), тəуелсіз таңдаулар үшін Стьюденттің t-те-
сті, бір факторлы ANOVA жəне ковариациялық талдау ANCOVA, сондай-ақ 
Пирсонның корреляциялық талдауы қолданылды. Бұл эксперименттік жəне 
бақылау топтарының бастапқы жəне қорытынды көрсеткіштерін салыстыруға 
жəне аралас оқыту модельдерінің кəсіби құзыреттілікке əсерін бағалауға мүм-
кіндік берді.

Сапалық деректер тақырыптық талдау (thematic analysis) əдісімен өңделді: 
сұхбат жəне ашық сұрақтарға берілген жауаптар NVivo бағдарламасы жəне 
қолмен кодтау арқылы категорияларға бөлініп, негізгі тақырыптар мен үлгілер 

айқындалды. Сандық жəне сапалық нəтижелерді біріктіру аралас оқыту мо-
дельдерін қолданудың педагогикалық шарттарын кешенді түрде негіздеуге 
мүмкіндік берді.

Əдебиетке шолу. Білім беру жүйесіндегі цифрлық трансформация 
мұғалімнің кəсіби құзыреттілігіне қойылатын талаптарды түбегейлі өзгертіп 
отыр. Құзыретті мұғалімнен тек пəндік жəне əдістемелік білім ғана емес, 
сонымен қатар жаңа жағдайларға бейімделу, инновациялық технологияларды 
меңгеру, педагогикалық жағдаяттарда тиімді шешім қабылдау қабілеті 
талап етіледі. Бұл пікір көптеген зерттеулерде қолдау тапқанымен, кəсіби 
құзыреттілік ұғымының мəні, құрылымы жəне оны қалыптастыру тетіктері 
жөнінде біркелкі тұжырым əлі де қалыптаспаған.

Құзыреттілік терминін ғылыми айналымға алғаш енгізген Н. Хомский оны 
белгілі бір қызметті жүзеге асыруға қажетті қабілеттер жиынтығы ретінде 
қарастырған (Хомский, 1972). Бұл анықтама құзыреттіліктің танымдық (ког-
нитивтік) аспектілерін алдыңғы орынға қояды. Ал Н. Кузьмина кəсіби құзыр-
лылықты мұғалімнің білімділігі мен педагогикалық ықпал ету қабілеті арқылы
түсіндіріп, оның тұлғалық-психологиялық қырын баса көрсетеді (Кузьмина, 
2004). Бұл екі тұжырымдама бір-бірін толықтырғанымен, бірі құзыреттілікті
танымдық деңгейде, екіншісі – тұлғалық деңгейде түсіндіреді. Алайда олар-
дың екеуі де кəсіби əрекет контекстіндегі құзыреттіліктің динамикалық сипа-
тын толық ашпайды.

Құдайбергенова К.С. құзыреттілікті «білу – істей алу – мақсатқа жету» 
үштігі арқылы сипаттайды (Құдайбергенова, 2008). Бұл құрылым практикалық
дағдының рөлін күшейткенімен, мұғалім қызметіндегі коммуникативтік, циф-
рлық, рефлексивтік компоненттерді ескеру жағынан тар ауқымда қалып отыр. 
Демек, қазіргі жағдайға сай кешенді, көпқырлы модель қажет.

Тұрғынбаева мен Таубаева еңбектерінде құзыреттілік білім мен тəжірибені
нақты жағдаятта қолдану қабілеті ретінде қарастырылып, педагог əрекетінің
нəтижелілігі негізгі өлшем ретінде ұсынылады (Таубаева, 2013; Тұрғынбаева, 
2005). Алайда бұл еңбектерде цифрлық орта жағдайында құзыреттіліктің қа-
лай өзгеретіні толық қарастырылмаған.

Зерттеушілер кəсіби құзыреттілікті əртүрлі аспектілер арқылы жіктейді. 
Мысалы, Г. Əбілқасымова ақпараттық, коммуникативтік, регулятивтік жəне
интеллектуалды-педагогикалық құзыреттіліктерді бөліп көрсетеді (Əбілқа-
сымова, 2014). Бұл жіктеу бүгінгі педагогқа қажетті негізгі компоненттерді
қамтығанымен, цифрлық ортада мұғалімнің білім беру процесін жобалау, он-
лайн ресурстарды интеграциялау, дербес оқыту траекторияларын құру сияқты
жаңа дағдыларын нақтыламайды.

Кадирбаева Р.И. жетекшілігіндегі зерттеуде болашақ мұғалімнің кəсіби құ-
зыреттілігін дамытуға қажетті педагогикалық шарттар ұсынылады (Кадирба-
ева, 2020). Бұл шарттар тұлғаның дамуына бағытталғанымен, олардың көбі
дəстүрлі оқыту контексінде қарастырылған. Яғни, аралас оқытудағы педагоги-
калық шарттар ерекше əрі күрделірек болуы қажет.

Халықаралық зерттеулер аралас оқыту технологиясының оқыту сапасына
оң ықпалын атап өтеді (C.R. Graham, J. Bersin, I. Mijares, A.G. Samuel, т.б.).
Зерттеушілердің көпшілігі аралас оқытудың келесі артықшылықтарын көрсе-
теді:

- оқытудағы икемділік (So, 2008);
- білім алушылардың оқу мотивациясының артуы (Ustunel, 2018).
- мұғалім мен білім алушы арасындағы тиімді интеракция (Bailey et al., 

2015).
Y. Zhang еңбегінде аралас оқыту режимдерінің түрлері білім алушылардың 

əртүрлі оқу талаптарын қанағаттандыра алатынын айтады (Zhang, 2022). 
Аралас оқыту білім алушылардың білім деңгейі мен қызығушылықтарына 

сəйкес онлайн ресурстар мен ақпаратқа қолжетімділікті қамтамасыз етеді 
(Guillén-Gámez F. D., 2020).

M.A. Ashraf өзінің зерттеуінде аралас оқытудың көптеген артықшылықтарын 
дəлелдейді (Ashraf, 2021).

Алайда аталған еңбектердің көпшілігінде мұғалімдердің кəсіби құзы-
реттілігіне қойылатын талаптары, аралас оқытуды енгізудің нақты педаго-
гикалық шарттары терең зерттелмеген. Көп зерттеу оқыту нəтижелеріне
бағытталғанымен, мұғалімнің даярлығы, əдістемелік сүйемелдеу, цифрлық
инфрақұрылымның жеткіліктілігі сияқты факторлар жан-жақты қарастырыл-
майды.

Осыдан шығатын қорытынды – құзыреттілік ұғымы көпқырлы, авторлар
көзқарастары арасында біраз айырмашылықтар бар, қазіргі цифрлық дəуір та-
лап етіп отырған жаңа компоненттер (цифрлық сауаттылық, онлайн коммуни-
кация, деректерді басқару дағдылары) классикалық модельдерге тікелей енбе-
ген.

Біздің зерттеу осы олқылықты аралас оқыту жағдайында қалыптасатын құ-
зыреттіліктерді кешенді қарастыру арқылы толтыруды көздейді.

Біздің зерттеу осы олқылықтарды ескере отырып:
 аралас оқыту жағдайында мұғалімнің кəсіби құзыреттілігін қалыптасты-

ру факторларын;
 аралас оқытуды енгізудің нақты педагогикалық шарттарын;
 ЖОО контексіндегі тəжірибелік негізделген моделін анықтауға бағытта-

лады.
Біздің зерттеуіміз бойынша, білім беруде аралас оқыту тəсілдерін қолдану 

нəтижесінде білім алушылардың оқу процесіне белсенді қатысатынын 
байқадық. Ұсынып отырған аралас оқытудың төңкерілген сынып жəне 
бекет ротациясы модельдерін интеграциялап сабақта қолдану арқылы білім 
беру сапасын жақсартуға болады. Себебі төңкерілген сынып моделі білім 
алушыларға сабақтан тыс уақытта, үйде пікірталастарға қатысуға, теориялық 
зерттеулер жүргізуге жəне практикалық тапсырмаларды орындауға мүмкіндік 
береді. Бұл оқушыға өз бетінше жұмыс істеуге, сыни тұрғыдан ойлауға жəне 
тақырыпты толық меңгеруге мүмкіндік береді. Сонымен қатар, əр станцияда 

тапсырмаларды орындау жəне əртүрлі стильдер мен оқыту əдістеріне 
бейімделу арқылы станцияларды айналдыру моделі оқу қабілеттерін дамытуға 
ықпал етеді (Балганова, 2025).

Зерттеу барысында байқағанымыз, аралас оқыту білім берудің қарапайым 
моделін бұзып, жаңа мүмкіндіктерді: арнайы оқыту мүмкіндігі, құзыреттілікке 
негізделген оқыту мүмкіндігі, кез келген уақытта, кез келген жерде оқу мүм-
кіндігін ұсынады (Балганова, 2024).

Жүргізілген əдеби шолу көрсеткендей:
 құзыреттіліктің бірыңғай теориялық моделі жоқ, бұл оның педагогика-

лық интерпретациясына əртүрлілік əкеледі.
 аралас оқыту туралы еңбектер көп болғанымен, мұғалімнің кəсіби құзы-

реттілігіне əсері жеткілікті зерттелмеген.
 отандық еңбектер көбіне құзыреттілікті сипаттамалық деңгейде қарасты-

рады, бірақ аралас оқыту технологиясында қалыптасу механизмін көрсетпейді.
 эмпирикалық зерттеулер жетіспейді, əсіресе болашақ информатика

мұғалімдері контексінде.
Осыдан барып біздің зерттеудің ғылыми қажеттілігі мен өзектілігі айқында-

лады: аралас оқыту жағдайында болашақ мұғалімдердің кəсіби құзыреттілігін
қалыптастырудың ғылыми негізделген педагогикалық шарттарын анықтау – 
қазіргі педагогикалық ғылымда толық шешімін таппаған мəселе.

Нəтижелер. 1. Бастапқы диагностиканың нəтижелері. Зерттеуге жалпы 
192 студент (117 қыз, 75 ұл) жəне 25 оқытушы қатысты. Студенттердің барлығы 
3–4 курс тыңдаушылары, информатика, математика–информатика жəне 
физика–информатика мұғалімдерін даярлау бағыттарында оқиды. Бастапқы 
диагностикалық тестілеу мен мотивациялық сауалнама нəтижелері бақылау (В) 
жəне эксперименттік (А) топтардың теориялық білім, практикалық дағдылар, оқу 
мотивациясы мен өзін-өзі реттеу деңгейлері бойынша айырмашылықтарының 
статистикалық тұрғыдан мəнді емес екенін көрсетті (p>0,05). Бұл екі топтың 
бастапқы дайындық деңгейінің салыстырмалы екенін жəне кейінгі өзгерістерді 
аралас оқыту моделінің əсерімен түсіндіруге мүмкіндік беретінін айқындайды.

2. Аралас оқытуды енгізу нəтижелері. Семестр соңында жүргізілген 
қорытынды тестілеу эксперименттік топ студенттерінің web-программалау, 
JavaScript, электрондық оқыту жəне интернетте программалау бойынша білім 
нəтижелері мен практикалық дағдыларының айтарлықтай артқанын көрсетті. 
Эксперименттік топта:

- теориялық тестілер бойынша дұрыс жауаптардың орташа үлесі бақылау 
тобына қарағанда едəуір жоғары болды;

- программалық код жазу, web-бет құрастыру, онлайн-платформаларда 
тапсырмаларды орындау сияқты практикалық дағдылар бойынша да экспери-
менттік топтың көрсеткіштері анағұрлым жоғары болды;

- кəсіби құзыреттіліктің ақпараттық, əдістемелік-ұйымдастырушылық 
жəне рефлексивтік компоненттері бойынша жинақталған балдар өсімі бақылау 
тобына қарағанда жоғары тіркелді.

Статистикалық талдау (t-тест, ANOVA, ANCOVA) аралас оқыту моделін 
(төңкерілген сынып пен бекет ротациясының интеграциясы) қолдану экспери-
менттік топ студенттерінің оқу жетістіктеріне оң ықпал еткенін жəне бірқа-
тар көрсеткіштер бойынша айырмашылықтың статистикалық тұрғыдан мəнді 
екенін (p<0,05) растады.

3. Сауалнама нəтижелері. Аралас оқытуға қатысты қатысушылардың 
көзқарасын анықтау мақсатында жүргізілген сауалнама нəтижелері 4-суретте 
көрсетілген.

4-сурет. Аралас оқыту бойынша сауалнама нəтижесі (ағыл.нұсқасы)

Респонденттердің 81,6 %-ы педагогикалық бағыттағы білім беру бағдар-
ламаларында оқитынын көрсетті, бұл алынған қорытындылардың болашақ 
мұғалімдерге тəн ерекшеліктерін сипаттайды.

Студенттердің көпшілігі blended learning ұғымымен таныс: 75,9 % «аралас 
оқытуды білемін» деп жауап берді.

Интернет пен цифрлық технологияларды меңгеру деңгейін 72 % «өте жақ-
сы» деп бағаласа, оқу платформаларын пайдалану деңгейін 76,3 % «жақсы» 
деп көрсетті.

Аралас оқытудың құрылымдық элементтері бойынша студенттердің 71,1 
%-ы blended learning-тің онлайн бөлігіне ерекше қызығушылық білдірді, ал 
62,6 % аралас форматта оқуды «ыңғайлы» деп бағалады.

86,8 % респондент онлайн сабақ материалдарын бірнеше рет қайта қарау 
мүмкіндігі оқу материалын тереңірек түсінуге көмектесетінін атап өтті.

Аралас оқыту арқылы білім сапасын жақсартуға болады деген пікірді 80,7 
% қолдады, ал 71,1 % бұл модель мұғалім мен студент арасындағы өзара əре-
кеттесуді арттыратынын көрсетті.

Респонденттердің 65,5 %-ы аралас оқыту əдістерін қолдану болашақ маман-
ның кəсіби құзыреттіліктерін қалыптастыруға ықпал етеді деп санайды.

Дегенмен, тек 50,2 % студент қазірдің өзінде оқу платформаларын жүйелі 
түрде қолданатынын, ал 48,9 %ғана аралас оқыту технологиясы түрлі ком-

пьютерлік бағдарламаларды тиімді пайдалануға толық мүмкіндік береді деп 
есептейтінін көрсетті. Бұл көрсеткіштер цифрлық құралдарды мақсатты түрде 
меңгерту жəне əдістемелік қолдау қажеттілігін айқындайды.

Жалпы алғанда, сауалнама нəтижелері студенттердің аралас оқытуға оң 
көзқараста екенін, оның икемділігі мен жеке оқу траекториясын құру мүмкін-
дігін жоғары бағалайтынын дəлелдейді.

4. Сапалық деректер бойынша нəтижелер. Жартылай құрылымдық сұхбат-
тар мен ашық сұрақтары бар сауалнама жауаптарын тақырыптық талдау келесі 
негізгі бағыттарды айқындады:
 Оқу мотивациясының артуы: студенттер алдын ала видео-дəрістер-

мен, онлайн материалдармен танысып келу аудиториялық сабақтардағы жұ-
мыс қарқынын арттыратынын, өзінің əлсіз тұстарын жақсырақ түсінуге көмек-
тесетінін атап өтті.
 Өзіндік оқу дағдыларының дамуы: аралас оқыту форматы уақытты 

жоспарлау, тапсырмаларды өз бетінше орындау, қосымша ақпарат көздерін 
табу сияқты өзін-өзі реттеу дағдыларын талап етеді жəне соны дамытуға ықпал 
етеді деп бағаланды.
 Кəсіби құзыреттіліктердің қалыптасуы: студенттер web-қосымшалар 

əзірлеу, онлайн-курстарды жобалау, цифрлық білім беру ресурстарын таңдау 
жəне қолдану сияқты практикалық əрекеттер болашақ мұғалім ретінде кəсіби 
сенімін арттырғанын айтты.
 Қиындықтар мен шектеулер: кейбір респонденттер интернеттің тұрақ-

сыздығын, техникалық құралдардың жеткіліксіздігін, онлайн-платформалар 
интерфейсінің күрделілігін жəне жеке уақытты басқарудағы қиындықтарды 
атап өтті. Бұл факторлар аралас оқыту моделін табысты іске асыру үшін тех-
никалық инфрақұрылымды нығайту мен əдістемелік сүйемелдеуді күшейту 
қажеттігін көрсетеді.

5. Педагогикалық шарттардың эмпирикалық негізделуі. Жүргізілген экс-
перименттік жұмыс нəтижесінде болашақ информатика мұғалімдерінің кəсіби 
құзыреттілігін қалыптастыруда аралас оқыту модельдерін тиімді қолдану ке-
лесі педагогикалық шарттар орындалған жағдайда жоғары нəтиже беретінін 
көрсетті:

- аралас оқытуды жүзеге асыратын пəндер үшін мақсатты түрде жобаланған 
цифрлық білім беру ортасын («Blended EDU» платформасы, LMS, авторлық 
электрондық курстар) құру;

- төңкерілген сынып пен бекет ротациясы үлгілерін оқу мақсаттарына сəй-
кес интеграциялау, аудиториялық жəне онлайн əрекеттердің өзара толықты-
рылуын қамтамасыз ету;

- студенттердің ақпараттық жəне əдістемелік құзыреттіліктерін дамытатын 
практикалық, жобалық жəне зертханалық тапсырмалар жүйесін қалыптастыру;

- оқытушылардың аралас оқыту технологиялары бойынша əдістемелік дай-
ындығын арттыру, консультация жəне кері байланыс жүйесін ұйымдастыру;

- студенттердің оқу мотивациясы мен өзін-өзі реттеу дағдыларын қолдай-

тын рефлексия, формативті бағалау жəне дер кезінде кері байланыс беру меха-
низмдерін енгізу;

- техникалық инфрақұрылымды (интернетке қолжетімділік, компьютерлік 
сыныптар, бағдарламалық қамтамасыз ету) жеткілікті деңгейде қамтамасыз 
ету.

Осылайша, алынған нəтижелер аралас оқыту модельдерін мақсатты жəне 
ғылыми негізделген түрде қолдану болашақ информатика мұғалімдерінің кəсі-
би құзыреттілігін кешенді дамытуға елеулі үлес қоса алатынын дəлелдейді.

Талқылау. Зерттеудің негізгі нəтижелері аралас оқытудың болашақ 
информатика мұғалімдерінің кəсіби құзыреттілігіне əсерін анықтау мақсатында 
бақылау жəне эксперименттік топтардың көрсеткіштерін салыстыру арқылы 
алынған. Зерттеу 146 білім алушының қатысуымен жүргізілді. Теориялық 
білімді меңгеру деңгейі алдын ала жəне қорытынды тестілер арқылы бағаланды. 
Эксперименттік топта аралас оқыту (бейнесабақтар, онлайн тапсырмалар, 
кері байланыс құралдары) қолданылды, ал бақылау тобы дəстүрлі оқыту 
əдістерімен оқытылды. Аралас оқыту əдісі университет қауымдастығындағы 
əлеуметтік коммуникацияны жақсартудың, білім алушылардың ынтасы мен 
өзін-өзі бағалауын арттырудың, сонымен қатар курс мазмұнын тиімді əрі 
жылдам жеткізудің тамаша құралы болып табылады.

Ғалымдардың зерттеулерін талдауымыз көрсеткендей: 
- қазақстандық ғалымдардың пікірінше, кəсіби құзыреттілік – білім мен 

тəжірибенің үйлесімі жəне технологияны біріктіру тұрғысынан, ал аралас 
оқытуды дəстүрлі жəне онлайн оқу əдістерінің үйлесімі ретінде сипаттайды;

- ресейлік зерттеушілер оны цифрлық оқыту əдістері мен кəсіби шеберлікті 
жетілдірумен байланыстырады;

- шетелдік ғалымдар кəсіби құзыреттілікті оқыту процесін жеке басқару, 
өзіндік білім алу жəне технологияны қолдану арқылы, аралас оқытуды 
білім алушылардың қажеттіліктері мен жағдайларына сəйкес оқу үдерісін 
ұйымдастыруға мүмкіндік береді сипаттайды.

1-кестеден жəне одан білім беруде аралас оқытуды қолданудың негізгі бел-
гілері, ерекшеліктері жəне тиімді жақтары айқын көрінеді. 

Кесте 1. Аралас оқыту мен кəсіби құзыреттілік ұғымдарының негізгі аспектілерін салысты-
ру
Критерий Аралас оқыту Кəсіби құзыреттілік

Ұғымның 
анықтамасы

Дəстүрлі оқыту мен онлайн 
оқытуды біріктіретін білім беру 
тəсілі.

Мамандардың кəсіби міндеттерін 
орындауға қажетті білім, дағдылар 
жəне тəжірибелер жиынтығы.

Мақсаты
Білім алушылардың оқу 
үдерісін икемді, жан-жақты 
жəне тиімді ету.

Білім алушылар мен мамандардың 
кəсіби қызметте нəтижелі жұмыс 
істей алу қабілетін дамыту.

Компоненттері

- дəстүрлі оқыту (физикалық 
ортадағы сабақтар);
- онлайн оқыту (цифрлық 
платформалар арқылы).

- білу (кəсіби ақпараттар);
- жасай алу (тəжірибелік дағдылар);
- дегеніне жету (кəсіби мақсаттарға 
жету).

Артықшылықтары

- уақыт пен орынды бақылау;
- білім алушылардың дербес 
жұмыс істеу дағдыларын 
дамыту;
- көбірек оқу ресурстары.

- шешім қабылдау дағдыларын 
дамыту;
- жоғары кəсіби деңгейге қол 
жеткізу;
- əр түрлі жағдайларда тиімді əрекет 
ету.

Кемшіліктері

-техникалық 
инфрақұрылымның болмауы;
- білім алушылардың дербестігі 
мен құзыреттілігінің төмендігі.

- тəжірибелік дағдылардың 
жетіспеушілігі;
- құзыреттілікті дамытуға қажетті 
ресурстардың шектеулі болуы.

Технологиялық 
аспектілері

Цифрлық құралдар мен онлайн 
платформалар арқылы оқытуды 
ұйымдастыру.

Цифрлық технологияларды 
пайдалану арқылы кəсіби 
дағдыларды дамыту (мысалы, кəсіби 
тренингтер, онлайн курстар).

Оқытушының рөлі
Оқытушы білім алушылардың 
жеке оқу траекториясын 
бақылап, оқытуды қолдайды.

Оқытушы білім алушылардың 
кəсіби дағдыларын дамыта отырып, 
мамандыққа қажетті құзыреттілік 
қалыптастырады.

Білім алушылардың 
рөлі

Білім алушылар өздігінен 
жұмыс істеп, оқытушының 
жетекшілігімен материалды 
игереді.

Білім алушылар өз кəсіби 
құзыреттіліктерін дамыту үшін 
тəжірибе жинақтап, шешімдер 
қабылдайды.

Психологиялық 
əсері

Білім алушыларда өзін-өзі 
ұйымдастыру жəне дербес оқу 
дағдыларының дамуы, жеке 
жауапкершілік сезімі.

Білім алушыларда өзін-өзі 
бағалау, мақсатқа жету жəне 
кəсіби жетістікке жету жолындағы 
сенімділік қалыптасады.

Біз ғалымдардың еңбектерін зерттей келе, нəтижесінде келесідей тұжырым 
жасадық: «Аралас оқыту негізінде қалыптасатын кəсіби құзыреттілік – 
дəстүрлі жəне онлайн оқыту əдістерін үйлестіру арқылы жаңа ғылыми білімді 
игеріп, алынған білім, білік жəне дағдыларды тəжірибеде тиімді қолдану 
қабілеті.»

Педагогикалық əдістемелердің жаңаруы білім беру саласындағы цифрлық 
трансформациямен тығыз байланысты. Информатика пəні мұғалімдерінің 
кəсіби құзыреттілігін арттыруда аралас оқыту модельдері, соның ішінде 
төңкерілген сынып пен бекет ротациясы əдістерін қолдану өзекті болып 
отыр. Сонымен қатар, бұл зерттеу бойынша аталған модельдердің тиімділігін 
қамтамасыз ететін келесідей педагогикалық шарттарды ұсынамыз:

1. болашақ информатика мұғалімдерінің кəсіби құзыреттілігін дамыту;
2. информатика пəнін оқытудағы аралас оқыту модельдерінің үйлесімділігін 

қамтамасыз ету;
3. аралас оқыту модельдерін тиімді енгізу;
4. аралас оқыту модельдерін қолдану тəжірибесі.
1) Болашақ информатика мұғалімдерінің кəсіби құзыреттілігін дамыту.
Қазіргі ақпараттық қоғам жағдайында информатика мұғалімдеріне 

қойылатын талаптар айтарлықтай жоғарылады. Олар тек пəндік біліммен 
шектелмей, білім алушылардың цифрлық сауаттылығын қалыптастыруда 

жетекші рөл атқаруы тиіс. Сонымен қатар, болашақ информатика мұғаліміне 
қойылатын негізгі талаптар:

- терең пəндік білім – информатика ғылымының негізгі қағидаларын, 
алгоритмдік ойлау негіздерін білу;

- оқыту технологияларын меңгеру – инновациялық педагогикалық əдістер 
мен цифрлық құралдарды қолдана білу;

- ақпараттық-коммуникациялық технологиялар (АКТ) құзыреттілігі – 
программалау тілдері, деректер қоры, мультимедиа құралдары сияқты цифрлық 
ресурстармен жұмыс істеу;

- проблемалық жəне шығармашылық ойлау қабілеті – оқыту үдерісінде 
тиімді шешім қабылдау;

- əлеуметтік жəне педагогикалық икемділік – білім алушылардың жеке 
ерекшеліктерін ескеріп, олармен дұрыс қарым-қатынас орнату;

- үздіксіз кəсіби даму – жаңа технологияларды игеріп, заманауи білім беру 
үрдістеріне бейімделу.

Сайып келгенде, болашақ информатика мұғалімдерінің кəсіби құзыреттілігі 
– олардың білімі мен тəжірибесіне негізделген кешенді құбылыс. Бұл 
құзыреттілік педагогтің білім алушыларға сапалы білім беруіне, олардың 
цифрлық дағдыларын дамытуына жəне ақпараттық қоғамға бейімделуіне 
ықпал етеді. Сондықтан болашақ информатика мұғалімдері кəсіби шеберлігін 
үнемі жетілдіріп, жаңа білім беру технологияларын меңгеруі қажет.

2) Информатика пəнін оқытуда аралас оқыту модельдерінің үйлесімділігін 
қамтамасыз ету. Аралас оқыту моделі білім алушылардың өздігінен жұмыс 
істеу қабілеттерін дамытуға, оқыту ресурстарын тиімді пайдалануға жəне 
білім беру процесін икемді ұйымдастыруға мүмкіндік береді. 

Біз зерттеуімізде аралас оқытудың 2 моделін қарастырдық: төңкерілген 
сынып пен бекет ротациясы. Төңкерілген сынып – білім алушылар сабақ 
материалын үйде онлайн ресурстар арқылы алдын ала меңгеріп, ал сыныпта 
алған білімдерін тəжірибе жүзінде қолданып, талқылайды.

Ерекшеліктері:
- дəрістерді алдын ала көру (бейне сабақтар, электронды материалдар);
- сыныптағы белсенді оқу (пікірталастар, жобалар, практикалық тапсырма-

лар);
- білім алушылардың өздігінен білім алу дағдысын қалыптастыру;
- мұғалімнің фасилитатор рөлінде болуы (нұсқаушы, бағыт беруші).
Артықшылықтары:
- білім алушыларға оқу қарқынын өз бетінше реттеуге мүмкіндік береді;
- сабақта көбірек практикалық жұмыс жасалады;
- білім алушылардың өзара қарым-қатынасын жəне бірлесіп жұмыс істеу 

дағдыларын дамытады.
Ал бекет ротациясы – сынып бірнеше бекетке бөлініп, білім алушылар əр 

бекетте түрлі тапсырмалар орындайтын оқыту моделі.
Бекеттердің негізгі түрлері:

- онлайн бекет – білім алушылар цифрлық ресурстармен жұмыс істейді;
- мұғаліммен жұмыс бекеті – мұғалім жаңа материалды түсіндіріп, жеке 

немесе топтық қолдау көрсетеді;
- топтық немесе жеке жұмыс бекеті – білім алушылар тапсырмаларды өз 

бетімен немесе топ ішінде орындайды.
Артықшылықтары:
- білім алушылар əртүрлі форматтағы тапсырмалар арқылы білімді жан-

жақты меңгереді;
- мұғалім əр білім алушыға жеке көңіл бөле алады;
- уақытты тиімді пайдалануға мүмкіндік береді.
Осы модельдердің информатика пəнін оқытудағы артықшылықтары – 

Информатика пəнінде төңкерілген сынып жəне бекет ротациясы модельдерін 
қолдану білім алушылардың теорияны меңгеруін жəне практикалық 
дағдыларды жетілдіруін жеңілдетеді.

Төңкерілген сыныптың пайдасы:
- бағдарламалау тілдерін үйрену кезінде білім алушылар теорияны алдын 

ала меңгеріп, сабақта код жазуға көбірек уақыт бөледі;
- білім алушылар өз қарқынымен жаңа технологияларды зерттей алады.
Бекет ротациясының пайдасы:
- əр бекетте түрлі практикалық тапсырмалар орындау арқылы білімдерін 

бекітеді (мысалы, бір бекетте код жазу, бір бекетте алгоритмді талдау, бір 
бекетте мұғаліммен кері байланыс алу).

- интерактивті оқыту құралдарын (онлайн тесттер, бағдарламалау 
тренажерлері) тиімді қолдануға мүмкіндік береді.

Қорыта айтқанда, төңкерілген сынып пен бекет ротациясы моделдері ин-
форматика пəнін оқытудың тиімділігін арттырып, білім алушылардың пəнге 
деген қызығушылығын оятады жəне олардың өзіндік оқу дағдыларын дамы-
тады.

3) Төңкерілген сынып пен бекет ротациясы моделін тиімді енгізу.
Төңкерілген сынып пен бекет ротациясы моделін тиімді енгізудің негізгі 
шарттары, интерактивті жəне цифрлық құралдарды қолдану, мұғалімнің 
əдістемелік даярлығы жəне кəсіби дамуы, білім алушылардың өзіндік оқу 
дағдыларын дамыту, оқытудың нəтижелілігін бағалау тəсілдерін ұсынады.

Төңкерілген сынып жəне бекет ротациясы моделін бірге сəтті жүзеге асыру 
үшін келесі педагогикалық шарттарды орындау қажет:

- оқу мазмұнын алдын ала əзірлеу – бейнесабақтар, мультимедиялық 
материалдар мен интерактивті тапсырмаларды дайындау;

- сабақ құрылымын дұрыс жоспарлау – сыныпта орындалатын белсенді 
тапсырмаларды ұйымдастыру;

- білім алушылардың алдын ала дайындық деңгейін бақылау – материалды 
өз бетінше меңгеру барысын тексеру үшін тесттер мен кері байланыс 
құралдарын пайдалану;

- оқытудың даралануы – əртүрлі оқу деңгейіндегі білім алушылар үшін 
икемді оқу траекторияларын жасау.

- Білім беру процесінде заманауи цифрлық жəне интерактивті құралдарды 
пайдалану білім алушылардың танымдық белсенділігін арттыруға көмектеседі:

- онлайн платформалар – Blended-edu, Moodle, Google Classroom, Microsoft 
Teams, Kahoot, Quizizz, Edpuzzle жəне т.б.;

- виртуалды жəне кеңейтілген шындық (VR, AR) – зертханалық жұмыстар 
мен күрделі тақырыптарды визуалдау;

- симуляторлар мен модельдеуші бағдарламалар – нақты жағдайларды 
бейнелейтін практикалық тапсырмалар;

- коллаборативті құралдар – Miro, Padlet, Jamboard сияқты бірлескен жұмыс 
алаңдары.

Заманауи болашақ информатика мұғалімдеріне білім беру технологияларын 
тиімді қолдану үшін кəсіби дайындық қажет:

- біліктілікті арттыру курстары – цифрлық педагогика мен аралас оқыту 
əдістерін меңгеру;

- оқытушылар арасындағы тəжірибе алмасу – шеберлік сыныптары, 
вебинарлар, əдістемелік бірлестіктер;

- зерттеу жəне инновациялық əдістерді енгізу – жаңа педагогикалық 
технологияларды сынақтан өткізу.

Аралас оқыту арқылы білім алушылардың дербес білім алу қабілеттерін 
жетілдіруі керек:

- уақытты басқару дағдылары – тапсырмаларды өздігінен жоспарлау;
- ақпараттық сауаттылық – сенімді дереккөздерді таңдау жəне талдау;
- өзіндік рефлексия – оқыту нəтижелерін бағалау жəне жетілдіру;
- жауапкершілікті арттыру – оқу үдерісіне белсенді қатысуға ынталандыру.
Аралас оқыту моделінде білім алушылардың оқу жетістіктерін бағалаудың 

тиімді əдістері:
- формативті бағалау – білім алушылардың прогресін үнемі қадағалау 

(онлайн тесттер, мини-сауалнамалар, кері байланыс);
- суммативті бағалау – курстың соңында кешенді емтихандар мен жобалық 

жұмыстарды орындау;
- портфолио əдісі – білім алушылардың оқу барысында орындаған 

жұмыстарын жинақтау жəне талдау;
- өзін-өзі бағалау жəне өзара бағалау – білім алушылардың рефлексия 

жасауына жəне бір-бірінің жұмыстарын бағалауына мүмкіндік беру.
Жоғарыда аталған педагогикалық шарттарды тиімді іске асыру арқылы 

аралас оқыту моделін сəтті енгізуге жəне оның нəтижелілігін арттыруға болады.
4) Төңкерілген сынып пен бекет ротациясы модельдерін қолдану тəжірибесі.

Болашақ информатика мұғалімдерін оқытуда осы модельдерді қолдану 
тəжірибесін қарастыру барысында эксперименттік топ пен бақылау тобының 
нəтижелерін салыстыру, сонымен қатар білім алушылардың білім сапасы мен 
кəсіби құзыреттілігінің өзгерістерін бағалау мəселелері көтеріледі. Болашақ 
информатика мұғалімдерін оқытуда осы модельдерді қолдану тəжірибесі 
информатика мұғалімдерін дайындауда аралас оқыту моделін қолдану білім 

беру үдерісінің тиімділігін арттырады. Бұл модельді қолдану барысында білім 
алушыларға оқу материалдары дəстүрлі жəне цифрлық платформалар арқылы 
ұсынылады.

Тəжірибелік кезеңде білім алушылар екі топқа бөлінді: эксперименттік 
топ (аралас оқыту моделін қолданған) жəне бақылау тобы (дəстүрлі оқыту 
əдістерімен оқытылған). Эксперименттік топтағы білім алушыларға онлайн 
ресурстар, бейнесабақтар, интерактивті тапсырмалар мен тесттер ұсынылып, 
олардың дербес жұмыс жасау мүмкіндігі қамтамасыз етілді. Бақылау 
тобындағы білім алушылар дəстүрлі дəрістер мен практикалық сабақтарға 
қатысумен шектелді.

Эксперименттік топтағы нəтижелер мен бақылау тобының салыстырмалы 
талдауында эксперимент нəтижелерін бағалау үшін төмендегі критерийлер 
негізге алынды:

- білім алушылардың теориялық материалды меңгеру деңгейі;
- практикалық тапсырмаларды орындау сапасы;
- оқу процесіне деген ынта мен қызығушылық;
- өзіндік жұмыс жасау қабілеті;
- ақпараттық-коммуникациялық технологияларды қолдану дағдылары.
Зерттеу нəтижелері эксперименттік топтағы білім алушылардың оқу 

жетістіктері бақылау тобына қарағанда жоғары екенін көрсетті. Бұл əсіресе 
күрделі тақырыптарды меңгеру барысында байқалды. Сонымен қатар, білім 
алушылардың өз бетімен іздену дағдылары, ақпараттық технологияларды 
қолдану қабілеті жəне кəсіби құзыреттілігі артқаны анықталды.

Білім алушылардың білім сапасы мен кəсіби құзыреттілігінің өзгерісін 
бағалау

Білім алушылардың білім сапасы арнайы құрастырылған тесттер мен 
бақылау жұмыстарын орындау нəтижелері арқылы бағаланды. Қорытынды 
көрсеткіштер мыналарды айқындады:

- эксперименттік топтағы білім алушылардың орташа балы айтарлықтай 
жоғары болды;

- қалыптастырушы бағалау нəтижелері бойынша білім алушылардың өздік 
жұмысқа деген жауапкершілігі артты; 

- білім алушылардың IT құралдары мен білім беру платформаларын тиімді 
қолдану қабілеті жақсарды.

Жалпы, жүргізілген зерттеу болашақ информатика мұғалімдерін 
даярлауда аралас оқыту моделінің тиімді екенін растайды. Бұл тəсіл білім 
алушылардың кəсіби құзыреттілігін қалыптастыруға жəне олардың ақпараттық 
технологияларды терең меңгеруіне ықпал етеді.

Біздің пікірімізше, аралас оқыту модельдері болашақ информатика 
мұғалімдерінің кəсіби құзыреттілігін арттыруда тиімді əдіс болып табылады. 
Төңкерілген сынып пен бекет ротациясы əдістерін енгізу үшін нақты 
педагогикалық шарттарды сақтау қажет. Бұл модельдер білім алушылардың өз 
бетімен білім алу қабілетін дамытып, олардың цифрлық жəне педагогикалық 
құзыреттілігін нығайтуға ықпал етеді.

Қорытынды. Құзыреттілік тек ақпараттық сауаттылықпен шектелмей, 
сонымен қатар мəселелерді дұрыс шешу қабілетін де қамтиды. Егер 
болашақ мұғалімнің құзыреттілігін кəсіби білім беру жүйесінің аясында 
қарастырсақ, онда ол оның білім, тəжірибе жəне дағдыларының жиынтығы 
– яғни, педагогикалық қызметке қаншалықты дайын екендігін көрсетеді. 
Əр кезеңдегі авторлар мен ғылыми еңбектерде мұғалімнің құзыреттілігіне 
қатысты түрлі көзқарастар айтылған. Олардың пікірінше, құзыреттілік – 
мұғалімнің міндеттерді орындаудағы икемділік пен шеберлікті меңгеруге деген 
психологиялық күйі, білімділігі, жалпы мəдени деңгейі жəне педагогикалық 
іс-əрекеттегі теориялық-практикалық дайындық пен тəжірибесінің тоғысуы, 
сондай-ақ оған қажетті əр түрлі салалардың үйлесімі болып табылады. 
Осыған сəйкес, кəсіби құзыреттілік дегеніміз – мұғалімнің жеке қасиеттері, 
психологиялық-педагогикалық жəне теориялық білімінің, кəсіби біліктілігі 
мен дағдыларының, тəжірибесінің біртұтас тоғысуы. Болашақ маман өз 
ісінің шебері, үздік мұғалім болу үшін, өз мамандығына қажетті қабілеттерді 
меңгеріп қана қоймай, сонымен бірге жалпы əлемдік мəдениетті, ұлттық 
мəдениетті, қарым-қатынас жəне тіл мəдениетін игеріп, интеграциялық 
үрдістерді меңгеруге ұмтылуы тиіс.

Сайып келгенде, заманауи жағдайда болашақ мұғалімнің кəсіби қызметке 
дайындығы пəндік педагогикалық, əлеуметтік құзыреттіліктерге ие болуы 
тиіс. Сондай ақ, болашақ мұғалімдер кəсіби құзыреттіліктерді жоғары сапада 
меңгерулері үшін жоғары оқу орнына оқуға түскеннен бастап ұдайы ізденіп, 
өзін-өзі кəсіби дамытып, өсу мен кемелдену жолына түсуі абзал жəне талап 
етілуі керек. Таңдаған мамандығы бойынша ғылыми ізденістер жүргізіп, 
зерттеу жұмыстарымен шұғылданып, ғылыми ұйымдардың мүшесі болып, 
əртүрлі семинар мен конференцияларға қатысу арқылы болашақ кəсібіне 
құзыретті болуға дайындалуы қажет.

Аралас оқыту білім беру процесін жаңғырту жəне мұғалімдердің кəсіби 
құзыреттілігін қалыптастыру үшін кең перспективаларды ашады. Мұндай 
модельдерді енгізудің педагогикалық жағдайларын дұрыс ұйымдастыру білім 
беру сапасын арттыруға жəне ақпараттық қоғам жағдайында тиімді жұмыс 
істеуге дайын болашақ информатика мұғалімдерін даярлауға ықпал етеді. 
Демек, аралас оқытуды сəтті қолдану икемді жəне бейімделгіш білім беру 
жүйелерін құруға ықпал ете отырып, мұғалімдердің де, білім алушылардың да 
тереңірек жəне жан-жақты дамуын қамтамасыз етеді.

Зерттеу нəтижесі бойынша, болашақ информатика мұғалімдерін аралас 
оқыту негізіндегі қалыптасатын кəсіби құзыреттілік - төңкерілген сынып жəне 
бекет ротациясы модельдерін интеграциялап сабақта қолдану арқылы жаңа 
ғылыми білім жасау үрдісі барысында жинақталған білімдерін, білігін жəне де 
дағдыларын практикада қолдана білу қабілеті деген қорытындыға келдік.

